
XIZMAT KO‘RSATISH SOHASIDA MULKNI 
QAYTA BAHOLASH VA UNGA YETKAZILGAN 
MODDIY ZARARNI ANIQLASHNING VAZIFA VA 
TAMOYILLARI
Xadjayev Kamoliddin Fazliddinovich
TDIU, tadqiqotchi
kamoliddinkhadjaev@gmail.com

Annotatsiya: Ushbu maqolada xizmat ko‘rsatish sohasida mulkni qayta baholash va unga yetkazilgan 
moddiy zarar miqdorini aniqlashning nazariy asoslari va amaliy ahamiyati yoritib berilgan. Mulkni 
qayta baholash bozor sharoitida aktivlarning real qiymatini belgilashda, moddiy zarar esa turli 
noxush hodisalar natijasida yetkazilgan iqtisodiy yo‘qotishlarni baholashda muhim ahamiyatga 
ega. Tadqiqotda baholash faoliyatining obyektivlik, adolat, qonuniylik, shaffoflik va yangilanish kabi 
tamoyillari batafsil tahlil qilinadi. Shuningdek, mazkur baholash jarayonlarining investitsion qarorlar, 
sud ish yurituvlari, sug‘urta munosabatlari va moliyaviy xavfsizlikni ta’minlashdagi roli asoslab 
berilgan. Ushbu mavzu xizmat ko‘rsatish sohasida barqaror boshqaruvni mustahkamlashda muhim 
ahamiyat kasb etadi.

Kalit so‘zlar: Xizmat ko‘rsatish sohasi, mulkni qayta baholash, moddiy zarar, aktivlar, baholash 
metodlari, bozor qiymati, amortizatsiya.

Abstract: This article explores the theoretical foundations and practical significance of property 
revaluation and the determination of material damage in the service sector. Property revaluation 
plays a key role in determining the real market value of assets under market conditions, while 
material damage assessment is crucial for evaluating economic losses caused by natural disasters, 
fires, accidents, and other adverse events. The research provides a detailed analysis of key 
valuation principles such as objectivity, fairness, legality, transparency, and relevance. Additionally, 
the article substantiates the importance of these processes in investment decision-making, legal 
proceedings, insurance relations, and ensuring financial security. The topic is highly relevant for 
strengthening sustainable management in the service industry.

Keywords: Service sector, property revaluation, material damage, assets, valuation methods, 
market value, depreciation.

Аннотация: В данной статье раскрыты теоретические основы и практическое значение 
переоценки имущества и определения размера материального ущерба в сфере услуг. 
Переоценка имущества играет важную роль в определении реальной рыночной стоимости 
активов в условиях рынка, а оценка материального ущерба – в определении экономических 
потерь, вызванных стихийными бедствиями, авариями и другими неблагоприятными 
ситуациями. В исследовании детально анализируются принципы объективности, 
справедливости, законности, прозрачности и обновляемости оценочной деятельности. 
Также обосновано значение данных процессов в инвестиционных решениях, судебных 
делах, страховых отношениях и обеспечении финансовой безопасности. Тема имеет особую 
актуальность для укрепления устойчивого управления в сфере услуг.

Ключевые слова: Сфера услуг, переоценка имущества, материальный ущерб, активы, 
методы оценки, рыночная стоимость, амортизация.

K I R I S H
O‘zbekiston Respublikasida bozor munosabatlariga asoslangan iqtisodiy islohotlarning izchil 

amalga oshirilishi bilan bir qatorda, xizmat ko‘rsatish sohasi ham jadal sur’atlarda rivojlanmoqda. 
Mulk va mulkiy munosabatlarning huquqiy jihatdan mustahkamlanishi, xususiy sektor ulushining ortib 
borishi natijasida iqtisodiyotning barcha tarmoqlarida moliyaviy oqilonalik, shaffoflik va hisobdorlikni 
ta’minlash zarurati yanada ortib bormoqda. Xususan, xizmat ko‘rsatish sohasida faoliyat yuritayotgan 
xo‘jalik yurituvchi subyektlar uchun mulkni qayta baholash hamda unga yetkazilgan moddiy zarar 
miqdorini aniq belgilash dolzarb masalalardan biri sifatida kun tartibiga chiqmoqda.

Mulkni baholash iqtisodiy jarayonlarning barqarorligini ta’minlash, investitsion muhitni 
takomillashtirish, soliqqa tortish tizimini adolatli tashkil etish, sud va arbitraj nizolarida asoslangan 
qarorlar qabul qilishda muhim ahamiyat kasb etadi. Ayniqsa, yong‘in, tabiiy ofatlar, texnogen falokatlar 
yoki inson omili sababli mulkka yetkazilgan zarar holatlarini aniqlashda professional baholash 
faoliyatining ilmiy-metodik jihatdan to‘g‘ri tashkil etilishi alohida e’tibor talab etadi.

M A V Z U G A  O I D  A D A B I Y O T L A R  S H A R H I
O‘zbekiston Respublikasining 1999-yil 19-avgustdagi “Baholash faoliyati to‘g‘risida”gi 811-I-

son1 Qonuni hamda unga tegishli boshqa me’yoriy-huquqiy hujjatlar ushbu yo‘nalishdagi huquqiy 
asoslarni belgilab bergan bo‘lsa-da, amaliyotda baholash faoliyatini obyektiv, xolis va bozor talablariga 
mos tarzda tashkil etish ehtiyoji hanuzgacha dolzarb bo‘lib qolmoqda. Xususan, O‘zbekiston 
Respublikasida 1999-yil 19-avgustda qabul qilingan “Baholash faoliyati to‘g‘risida”gi O‘RQ-721-son 
Qonun2, shuningdek, O‘zbekiston Respublikasi Moliya vazirligi tomonidan tasdiqlangan metodik 
qo‘llanmalar ushbu faoliyatning normativ-huquqiy bazasini shakllantirgan.

Shunga qaramay, mavjud qonunchilikning amaliyotga to‘liq tatbiq etilishi, baholash faoliyatining 
xalqaro standartlarga muvofiq amalga oshirilishi va xizmat ko‘rsatish sohasining o‘ziga xos 
xususiyatlarini inobatga olgan holda takomillashtirilishi zarurati saqlanib qolmoqda. Jahon tajribasida 
baholash faoliyati bo‘yicha International Valuation Standards Council (IVSC), OECD, shuningdek, 
yirik baholash kompaniyalari tomonidan ishlab chiqilgan metodologiyalar va tamoyillar baholashning 
ilmiy asoslari sifatida e’tirof etilgan.

T A D Q I Q O T  M E T O D O L O G I YA S I
Ushbu tadqiqotda O‘zbekistonda mulkni qayta baholash va unga yetkazilgan moddiy zarar 

miqdorini aniqlash jarayonlarini ilmiy jihatdan o‘rganishda qator metodlardan kompleks tarzda 
foydalanildi. Birinchi navbatda, taqqoslash (komparativ) metodi qo‘llanilib, respublikamizdagi baholash 
amaliyoti rivojlangan xorijiy mamlakatlar tajribasi bilan solishtirib tahlil qilindi. Ushbu usul mavjud 
muammo va ularning yechimlarini aniqlashda samarali vosita bo‘lib xizmat qildi. Shuningdek, bozor 
yondashuvi (comparative sales approach) baholashning amaliy tomonida eng keng qo‘llaniladigan 
usul bo‘lib, bozordagi o‘xshash obyektlar narxlari bilan solishtirish orqali mulkning real bozor qiymatini 
aniqlash imkonini berdi. Tadqiqotda, ayniqsa, mulkni qayta tiklash yoki uning o‘rniga yangisini qurish 
uchun zarur bo‘lgan xarajatlarni hisoblashga asoslangan xarajat (cost) yondashuvining ahamiyati 
alohida qayd etildi. Bu metod, ayniqsa, moddiy zarar tahlilida qo‘llanilib, baholash natijalarining aniq 
va asosli bo‘lishini ta’minladi. Shuningdek, daromad (income) yondashuvi orqali mulkning kelgusida 
qanday daromad keltirishi mumkinligi baholanishi asosida qiymat belgilandi va bu yondashuv 
asosan tijorat obyektlarini baholashda qo‘llanildi. Tadqiqotda O‘zbekiston Respublikasining 
amaldagi qonunlari va normativ-huquqiy hujjatlari asosida huquqiy tahlil usuli ham qo‘llanildi, bunda 
O‘zbekiston Respublikasining  1999-yil 19-avgustdagi “Baholash faoliyati to‘g‘risida”gi 811-I-son3 
Qonun qabul qilingan asosiy manbalardan biri sifatida o‘rganildi. Statistik va iqtisodiy tahlil usullari 
esa O‘zbekiston bozoridagi narxlar dinamikasi, zarar statistikasi va xizmat ko‘rsatish sohasining 

1	 O‘zbekiston Respublikasining 1999-yil 19-avgustdagi “Baholash faoliyati to‘g‘risida”gi 811-I-son Qonuni: https://lex.uz/ru/docs/-24703 
2	 https://lex.uz 
3	 O‘zbekiston Respublikasining 1999-yil 19-avgustdagi “Baholash faoliyati to‘g‘risida”gi 811-I-son Qonuni: https://lex.uz/ru/docs/-24703 

iqtisodiy ko‘rsatkichlari asosida olib borilib, tadqiqot natijalarining ishonchliligini oshirishga xizmat 
qildi. Mazkur metodlar o‘zaro bog‘liq holda, har bir masalani chuqur va kompleks tahlil qilish uchun 
qo‘llanildi hamda bu ilmiy asoslangan, amaliy ahamiyatga ega xulosalar chiqarish imkonini yaratdi.

T A H L I L  V A  N A T I J A L A R
Tadqiqot davomida xizmat ko‘rsatish sohasida mulkni qayta baholash va unga yetkazilgan 

moddiy zararni aniqlash amaliyotiga oid mavjud holat, qonunchilik bazasi, xalqaro tajriba va mahalliy 
baholovchilarning faoliyati chuqur o‘rganildi. Shuningdek, baholash jarayonlarida qo‘llanilayotgan 
metodlar va ularning samaradorligi tahlil qilindi. Statistik ma’lumotlar, amaliy holatlar va normativ-
huquqiy hujjatlar asosida olib borilgan tahlillar natijasida bir qator muammoli jihatlar aniqlanib, ularni 
bartaraf etish bo‘yicha tavsiyalar ishlab chiqildi. Quyida tadqiqot natijasida erishilgan asosiy xulosalar 
keltiriladi.

Mulk qiymatini aniqlash: Mulkning real (bozor) qiymatini aniqlash, ayniqsa u sotilayotgan, lizingga 
berilayotgan yoki boshqa iqtisodiy operatsiyalarda ishtirok etayotgan hollarda dolzarb ahamiyatga 
ega.

Moddiy zarar miqdorini belgilash: Yuzaga kelgan talafot yoki zarar sababli mulkning qiymati 
qanchalik kamayganini aniq hisoblash.

Sug‘urta kompaniyalari bilan ishlash: Sug‘urta hodisalari yuzasidan yetkazilgan zararni 
aniqlashda baholash natijalaridan foydalanish.

Sud va nizolar uchun asos yaratish: Baholash natijalari sud yoki arbitraj jarayonlarida dalil sifatida 
qo‘llanishi mumkin.

Investitsion qarorlar qabul qilish: Mulkka kiritiladigan investitsiyalar yoki ta’mirlash ishlarining 
iqtisodiy asoslanganligini baholash (1-rasm).

1-rasm. Mulkni baholash jarayoni.

Xizmat ko‘rsatish sohasida mulkni qayta baholash va unga yetkazilgan moddiy zarar 
miqdorini aniqlash jarayoni puxta tashkil etilishi uchun ma’lum nazariy asoslar hamda metodologik 
yondashuvlarga tayanuvchi prinsiplar (tamoyillar)ga amal qilinishi muhimdir. Ushbu prinsiplar 
baholash faoliyatining adolatli, xolis, ishonchli va qonuniy asosda olib borilishini ta’minlaydi (2-rasm).

2-rasm. Baholashning asosiy tamoyillari.

O‘zbekiston Respublikasining 19.08.1999-yildagi “Baholash faoliyati to‘g‘risida”gi 811-I-son4 
Qonuni va boshqa normativ-huquqiy hujjatlarida baholash jarayoni qat’iy me’yorlar asosida amalga 
oshirilishi belgilangan bo‘lib, bunda xalqaro standartlar, bozor talablari hamda mahalliy iqtisodiy 
sharoitlar inobatga olinadi. Ayniqsa, xizmat ko‘rsatish sohasida turli xil mulk shakllari va ularning 
iqtisodiy qiymatini aniqlashda aniqlik va shaffoflikni ta’minlovchi prinsiplarning amalda to‘g‘ri 
qo‘llanilishi zarur. Yuqorida baholash faoliyatining asosiy prinsiplari va ularning mazmun-mohiyati 
visual tarzda yoritib berilgan.

X U L O S A  V A  T A K L I F L A R
Olib borilgan tadqiqotlar natijalari shuni ko‘rsatadiki, O‘zbekiston Respublikasida xizmat 

ko‘rsatish sohasida mulkni qayta baholash va unga yetkazilgan moddiy zararlarni aniqlash bo‘yicha 
mustahkam huquqiy asoslar yaratilgan bo‘lib, bu yo‘nalishdagi amaliyot yanada takomillashtirish 
va rivojlantirish uchun katta salohiyatga ega. Amaldagi tartib va me’yorlar asosida olib borilayotgan 
baholash faoliyati mavjud ehtiyojlarni qondirish bilan birga, zamonaviy talablarga mos ravishda 
yangi imkoniyatlarni joriy etish orqali samaradorlikni oshirishga xizmat qiladi. Tadqiqot davomida 
aniqlanganidek, baholash faoliyatida ko‘proq bozor yondashuviga tayanish kuzatilmoqda, biroq 
xarajat va daromad yondashuvlari hali yetarli darajada amaliyotda qo‘llanilmayapti. Shu bilan birga, 
moddiy zararlarni aniqlashda baholovchi tashkilotlar va sug‘urta kompaniyalari o‘rtasida huquqiy 
mexanizmlar va metodologik yondashuvlarda tafovutlar mavjud bo‘lib, bu esa natijalarning obyektivligi 
va ishonchliligiga salbiy ta’sir ko‘rsatmoqda.

Shuningdek, baholash faoliyatining ayrim holatlarda subyektiv fikrlarga tayanuvchanligi shaffoflik 
va ishonchlilik tamoyillariga zid holatlar yuzaga keltirmoqda. Hududlararo baholash me’zonlari va 
narxlari o‘rtasidagi nomuvofiqliklar esa obyektiv baholashga salbiy ta’sir etib, iqtisodiy subyektlar 
o‘rtasidagi moliyaviy va huquqiy nizolarga sabab bo‘lish xavfini oshiradi. Bunday muammolarni 
bartaraf etish maqsadida baholash faoliyatini takomillashtirish bo‘yicha kompleks choralar ko‘rish 
lozim. Xususan, baholash standartlarini takomillashtirish va yagona elektron platformani joriy etish 
orqali barcha baholovchilar va tashkilotlar uchun yagona axborot tizimi yaratilib, narxlar, metodlar 
va holatlarni tahlil qilish imkoniyati kengaytirilishi kerak. Baholovchilar uchun majburiy sertifikatlash 
va uzluksiz malaka oshirish tizimini joriy etish esa baholash jarayonining aniqligi va ishonchliligini 
ta’minlashga xizmat qiladi.

Shu bilan birga, moddiy zararlarni aniqlashda ilg‘or texnologiyalar – GIS, dron-survey, sun’iy 
intellekt imkoniyatlaridan foydalanish orqali zarar ko‘lamini tezkor, aniq va obyektiv baholash 
imkoniyati yaratish maqsadga muvofiqdir. Baholash faoliyatini monitoring qilish bo‘yicha mustaqil 
organ tashkil etish orqali esa baholovchilar faoliyatini muntazam nazorat qilish, sifatsiz xulosalarning 

4	  https://lex.uz 

oldini olish va baholash sohasida adolat va shaffoflikni ta’minlash imkoniyati paydo bo‘ladi. 
Shuningdek, hududlar bo‘yicha tavsiya etiladigan baholash ko‘rsatkichlarini standartlashtirish orqali 
turli viloyatlar va shaharlardagi narx tafovutlarini bartaraf etish, baholash natijalarining obyektivligini 
oshirish mumkin.

Baholash sohasida xalqaro tajriba va standartlarni, xususan, ISO va International Valuation 
Standards (IVS) kabi mezonlarni tatbiq etish esa baholash jarayonlarining samaradorligini oshirishga, 
xalqaro moliyaviy bozorlar bilan uyg‘unlikda ishlash imkoniyatlarini kengaytirishga xizmat qiladi. 
Mazkur xulosa va takliflar xizmat ko‘rsatish sohasida mulkni qayta baholash va moddiy zararlarni 
aniqlash jarayonlarini takomillashtirish orqali iqtisodiy barqarorlik, huquqiy adolat va investitsion 
jozibadorlikni oshirishga xizmat qiladi. Shu o‘rinda ta’kidlash joizki, mulkni baholash faoliyati faqatgina 
iqtisodiy qiymatni aniqlash vositasi emas, balki mulk egalari, investorlar, sug‘urta tashkilotlari va 
davlat organlari o‘rtasidagi moliyaviy munosabatlarning ishonchli asosi bo‘lib, bu orqali iqtisodiyotni 
boshqarish, kapital oqimlarini samarali boshqarish va investitsion muhitni rivojlantirish imkoniyatlari 
yaratiladi.

Tadqiqot davomida aniqlanganidek, baholash jarayonida xalqaro tajriba, zamonaviy texnologiyalar 
va shaffoflik tamoyillarining yetarli darajada qo‘llanilmasligi ayrim amaliy muammolarni yuzaga 
keltirmoqda. Shu bois, baholash faoliyatini milliy standartlarga mos ravishda yanada takomillashtirish, 
baholovchilarning malaka darajasini oshirish, zamonaviy texnologiyalarni joriy qilish va nazorat 
tizimini kuchaytirish dolzarb vazifalardan biri hisoblanadi. Yakuniy natija sifatida esa aytish mumkinki, 
ushbu yo‘nalishda olib borilayotgan tizimli islohotlar davom ettirilsa, xizmat ko‘rsatish sohasida mulkiy 
munosabatlarning ishonchliligi, investitsion jozibadorlik va huquqiy himoya darajasi yanada ortadi. 
Bu esa O‘zbekiston iqtisodiy rivojlanishida barqarorlik va samaradorlikni ta’minlashga xizmat qiladi.

